
Om denne boka

Ømt og stilsikkert portrett av ein far

Ei dotter sit i Noreg og ser på filmopptak av ein far og ei tid i USA ho knapt kan hugse. I heimefilmane ser ho eit skjær av det livet faren såg for seg då mora, storesystera, ho og han var ein familie.

Dette er eit ømt og stilsikkert portrett som forsøker å halde fast på ein person, på tvers av grenser mellom død, liv, hav og tid. Det er ei familiehistorie som ikkje forsøker å forstå kvifor ting vart som dei vart, men som ser etter varmen og nærleiken i slik det var.

Søv berre når du søv er ei moden debutbok om å mane fram eit minne ein kan sakne, og gjennom det verte kjend med og verne om kjærleiken til ein far.


Ellen Løvhaug Harrison

søv berre når du søv

Dikt

motorsaga ligg i graset

du plukkar den lett opp

drar den i gang

den durande lyden tek til

du set kjeda mot den grove bølgande borken

feller eit tre du ikkje kunne nådd rundt med armane

men kanskje om familien heldt rundt det saman

treet bryt horisonten som vassflata

greiner knekk når stammen dundrar i bakken

lufta slår ut frå under treet

så skjorta di blafrar

det tørre støvet får verda til å gulna

gjer lufta matt rundt deg


eg trur namna våre mistar forma si

slik fjell

blæs bort i vinden

vert sand i munnen

dei glimrande bokstavane

gror over i mose og lyng


hey camera

ready, seier mamma

hey camera, seier du igjen, med sassafrasrota i munnvika

set deg på huk og skyv ei grein til sides

drar syster mi innåt deg

ho legg armen rundt halsen din

hovudet innåt kinnet ditt

give Daddy a kiss, seier mamma

do you love your Daddy?

du løftar ho

hey camera. This is my baby and I love her. And some day

she’s gonna be big, and look back at this, and say, that’s my

Daddy and I love him

du går vidare i skogen

this is ours

den vesle armen hennar ligg rundt nakken din


eg klatra som barn

eg kom meg alltid ned

eg må ha lært det av deg

med solane mot borken

leitande hender

med godt tak rundt tjukke greiner

så armane kunne løfta meg

opp mellom greiner og lauv

ein disig blå dag

balanserer du på ein stamme

det er ikkje langt ned

I’m gonna do a double backflip

and a half gainer

